
Dell’Aneide 
Canto i.

Da la Secilia appena era partuta

D’Anea l’armata allegra, e se ’ngorfava,

Ne chell’ Isola ancora havea perduta

De vista, e ’n poppa Zefero shioshiava:

Mà Giunone, che aterna la feruta

Manteneva a lo core, n’abbottava

Comm’estrece pe doglia, e arraggiatizza

Accossi sbaporaje chiena de stizza.

Io darme venta, e perdere la caccia?

Ne potere da Talia allontanare

Sto Rè de Troja, e gente bricconaccia?

Ma lo Fato non vò: pozza crepare!

Pallade me farrà na fico ’n faccia,

Ca de li Griece tutta ’ncenniare

Fece l’armata, e chesto pe castico

D’Ajace sulo! e io? potta de ’nnico!

La stessa Dea lo fulmene tremenno

Levaje da mano a Giove, e lo tiraje

Contra d’Ajace e co no viento orrenno

E lo mare, e l’armata sconquassaje:

Essa co no gran turbene scennenno,

Contr’ Ajace feruto se lanzaje,

Che già moreva vommecanno shiamme;

E lo ’mpese a no scuoglio pe le gamme

Io de li Dei Regina, io che mogliere,

E Sore sò de lo gran Dio Tronante,

Co tant’anne de guerra, e non potere

Sparafonnare, chi? quattro forfante!

Chesto è peo de no cuorno! e chi tenere

Vorrà pe Dea Giunone da mò ’nnante?

Sulo faranno a tutte li cantune

Nido a l’autaro mio li scarafune!



Ta-
A 4











[image: ]

[image: ]

Estratto 'e "https://nap.wikisource.org/w/index.php?title=Paggena:L%27Eneide_di_Virgilio_Marone_trasportata_in_ottava_rima_napoletana.pdf/53&oldid=124136"


					Categurìa annascusa: 	Paggena leviello 4 - fernuta




				

			
			
		

		
			

		 Sta paggena venette cagnàta ll'urdema vota 'o 30 maj 2021, 'e 16:53.
	Chistu testo sta pubbrecate cu 'na licenza Creative Commons Attribuzzione-Condividi tale e quale;
ce ponno stà ate regule ccà e llà.
Vedite 'a paggena Termini pe ll'uso pe n'avé cchiù nfurmazzione.



		'Nfurmazzione p''a privacy
	Nfurmazzione ncòppa a Wikisource
	Avvertimiente
	Codice di condotta
	Sviluppature
	Statistiche
	Dicerazzione ncopp'ê cookie
	Vista p''o cellulare



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







